
			Para Elisa, miña nai, 

			da estirpe dos Maxinos,

			rama de Freás de Punxín,

			que moito tecido bordou 

			en anos. 

		

	
		
			Se mañá comes así, non morres hoxe.

			Tía Castora

			Conxura. Substantivo femenino. Acordo secreto entre varias persoas para actuar contra algo ou alguén, especialmente contra o poder establecido ou contra quen o exerce.

			Diccionario da RAG

			https://academia.gal/dicionario

			Numero 7

			Na relixión cristiá, existen sete sacramentos e sete virtudes. Na Biblia, o Sete significa perdón e cura, pero tamén ten un simbolismo negativo grazas aos sete pecados capitais e aos signos da Apocalipse (sete selos proféticos, sete igrexas, sete trompetas, sete anxos).

			https://astromundus.com/es/significado-numero-7-numerologia/

		

	
		
			UN CREGO CADÁVER E UN CADÁVER CON HITOPÍN

			Chove a mares en Compostela.

			Noite pecha.

			Un home camiña por unha rúa de luz escasa, vai con présa pero algo torpe. Coa cabeza gacha, de amplas entradas, e o cabelo branco algo longo e apegado pola auga que está a caer, expresión asustada e saloucando aos poucos. Leva un impermeable negro pasado de moda. O seu colariño descóbreo sacerdote.

			Escóitanse outros pasos detrás súa.

			Dispáranlle na caluga.

			Tiro seco, con silenciador.

			Na caída, o sangue dilúese coa choiva e tinxe parte do cabelo e aínda máis as lousas do chan.

			O executor, que apenas deixa entrever o seu rostro, móveo para subtraerlle o vulto que o cadáver, cos ollos abertos, aínda mantén agarrado.

			Pouco despois a nova agroma no última hora dos medios dixitais e con máis amplitude nos convencionais da mañá seguinte. De principio, asasinato sen móbil aparente, pois a policía descarta a hipótese do roubo. Tampouco hai testemuñas.

			Ao tempo, recollen na sección de feitos lutuosos a saída de vía dun automóbil nos arredores da cidade, por mor da intensa choiva desa noite, con resultado de morte para o seu condutor, que apareceu indocumentado.

			Especulan que sexa un cidadán musulmán polo hitopín portátil e o gorro para a oración atopados nunha bolsa que apareceu revolta, sospéitase que despois do accidente.

			“Nin Mr. Hyeronimus, nin merda de cocho! Dille se prefire que o visite”.

			Pasáranlle a miña chamada a Sugar, pero fiel ao seu estilo, asubiaba, e o da central seguía no poleiro.

			—Mr. Hyeronimus insiste en que o único Frank Soutelo que coñece é un saco de lixo con pernas, e na Sugar Jones Mortician’s somos moi respectuosos co medio ambiente. Síntoo… —desculpouse o do recado.

			Dábame preguiza subir ao Jeep Grand Cherokee e atravesar o piche de Los Angeles para achegarme ao Santa Mónica Blvd., onde o funerario abrira unhas novas instalacións coas novidades do mercado incorporadas, preto do Hollywood Forever Cemetery, supoño que para aforrar en loxística. Se o langrán me obrigaba a soportar o tráfico daquela hora, sería para collelo por unha orella, metelo nun Uber e mandalo directo ao aeroporto.

			—Este saco de lixo con pernas pode chamar a Los Angeles Times e cantarlle unhas coplas, todas protagonizadas por Sugar Jones. Como queira…

			Agardei.

			—Que deixe de tocarlle… —agarde, que leo— os ca-ta-plíns…

			O Sugar estaba a sulfurarme e xa me dixera o da mutua na última revisión, que a certas idades iso era pouco recomendable. “Para os disparos levas chaleco, Frank, pero cando a presión sanguínea se dispara, non hai chaleco que pare esa bala”, soltárame.

			—Pásalle que o Poncio —Sugar coñecíao ben— agasalloume na miña última visita a Muros cunha coitela de capador, e nada me gustaría máis que probala… nos seus cataplíns!

			—Coitela de capador?

			Semellaba rapaz novo, pode que un de prácticas para aforrar un salario digno ou un enchufado por comenencia. Era inocente de ter por xefe a un falcatrúas, pero estaba a piques de converterme no Johnny Storm da Marvel, puro lume vivo.

			Repetinlle a mensaxe, pregándolle que a anotase.

			—De non pedirmo Dalia Maxino, xa o mandaba a tomar por onde comezan a facer os cestos as indias do Mohave.

			Agardei outra vez.

			—Para Dalia Maxino canto cumpra, pero ao Frank Soutelo que lle dean.

			Ese era o meu Sugar, o rexoubeiro máis grande de todos os rexoubeiros do país do tío Sam. De chispa vai sobrado, cómpre recoñecelo.

			Por fin pasoumo.

			—Si, diga? —o ton era o de alguén canso de que o foderan e iso aínda me rebentaba máis.

			—Si, diga? —repetín con voz de falsete—. Mona do carallo, como dicía meu pai! Sorte tes de que non estea aí porque che botaría na cara toda a Sinfónica de Chicago!

			—Prefiro a de Viena. Descoñecía o teu coa música, pois sácanche de Abba e cagámola.

			—Mira, Sugar. Se te vise a morrer, empuxaríate ao buraco e non perdería un minuto no funeral, que ben sei da túa alerxia á cremación, pero chámote porque Dalia ten unha oferta e insistiume en pasarcha.

			—Unha preciosidade de moza, certo, aínda que prefería a túa Pat… —fixo unha pausa adrede—. Pat? Pat, que máis?

			Eu xa adoecía.

			—… Pérez.

			—Iso, Pat Pérez, que monada malgastada cun sabuxo de dez centavos!

			Víase embalado.

			—E que lle pasa a Dalia?

			—Seica ten algo para nós.

			—Para nós?! Queres dicir para ti e para min?

			O que cumpría.

			—Eu como detective profesional. Ti como sabido en reliquias e esas trapalladas túas. Iso cre ela, conste.

			—Dubídalo?! —alporizouse.

			—Só es un falabarato e, como lle escoitei á miña tía Castora, un camándula, Hyeronimus, pero iso agora xa é o menos.

			—Fala… que? Caman… que?

			Estaba ao teléfono e por agora a tecnoloxía impedía partirlle a cara a alguén por esa vía.

			—Dalia asegura que che será unha boa oportunidade de negocio polo Xacobeo 2021.

			—Xacobeo? Way to Santiago?

			Aí souben que aceptaría.

			En anteriores visitas á Breogania dos meus devanceiros, Sugar coñecera ese tema e tamén a catedral compostelá con canto se cociñaba arredor do seu culto.

			Paseille unhas poucas vaguidades transmitidas por Dalia, insistíndolle en que se equipara para detectar posibles restos arqueolóxicos ou semellantes, e quedamos en voar alá en tres días. Tampouco quería soltar moito fío polo móbil, pois nunca se sabe. Considerando os seus antecedentes, seguro que o FBI lle collera agarimo. Que o tiveran “pinchado” conviña consideralo.

			—Terei que enviar ese equipamento.

			Negábame a seguir a conversa, pero non había xeito de paralo.

			—Precisarei de instrumental que sacarei camuflado do país. Mandareino ao Hostal de los Reyes Católicos —escoitado aquel nome co seu acento inglés era dun exótico total.

			O seu entusiasmo estaba a acadar cotas inesperadas e aquilo de “sacar camuflado do país” foi de imprudencia supina. Máis frívolo e máis curto de luces, imposible. Se, como sospeitaba, o tiñan intervido, o FBI estaba a facer unha festa. Unha cousa era levar ferramentas de traballo ben xustificadas e outra falar de equipamento como se o fora sacar nun container de contrabando.

			—Sen trapalladas, Sugar, todo en boa maneira —solteino para gardarme eu.

			Optei por rematar, pero lembrei a súa tendencia a acompañarse do que chamaba asistente.

			—E sen secantes, por favor. Ti e máis eu sós.

			—Quen me limpará os zapatos? —unha das súas teimas era que, para facerse respectar, cumpría calzar zapatos caros e lucilos impecables, con preferencia italianos.

			—Limpareichos eu, Sugar… con cuspe.

			Algo desagradable dixo.

			Con Pat traballei arreo para deixar gobernada a oficina por uns días, sen saber cando retornaría.

			Tampouco ía negar que o pouco relatado por Dalia tiña un punto fascinante.

			Sentoume coma o peso dunha culpa milenaria cando me dixo de contar con Sugar Jones. O funerario nunca xogaba limpo, pero ela insistira en que, na encarga, a súa achega ao culto aos mortos e as súas contornas, mais o esoterismo e todo canto se lle engadira, puideran ser de utilidade, mesmo de precisarse unha hipotética peritaxe. Diante dos meus reparos, acordamos que, se enredaba, mandabámolo de volta a Los Angeles. Unha cousa era utilizalo de circunstancias como noutras ocasións, pero sumalo como un máis atopábao arriscado.

			Case houben de refregar os ollos cando o vin aparecer pola terminal do LAP cun dos seus gorilas. O tipo empurraba un carro con media ducia de vultos de considerable tamaño.

			—Sugar, fun clariño con isto, non imos á Polinesia.

			—Ah, a Polinesia, mágoa que as estatuas moai non sexan máis pequenas. Poría unha no meu xardín. Sabías que o nome completo é Moai Aringa Ora, que ven a ser “a face viva dos antergos”?

			Aquelas pedanterías púñanme dos nervios.

			—Mete os teus moais onde che collan! Dixemos de viaxar ti e máis eu, sen monos peludos.

			O aludido como parente dos primates mantiña dignidade profesional diante do meu reproche. De ter sangue quente, reaccionaría, pero o Sugar tíñaos controlados a xeito. Nada de caer nas provocacións, só lles pedía acción cando tocara.

			—Vaiamos por partes. Viaxo con quen me peta, e o seu porte págollo eu. No meu caso prefería business e que co meu billete te limparas os baixos, pero por non deixarte só, en fin…

			Os esforzos por non coucealo estaban a superarme. Tíñao alí, e ben podía soltarlle unha perna.

			—Xacobeo dixeches? —un sorriso cobizoso asomou naquel careto sen par, adornado con dous ou tres dentes de ouro.

			Esta vez deixou as xoias na casa, agás un anel cunha pedra do tamaño dun terrón de azucre, e un brazalete que por intres soaba como se levase unhas maracas no pulso. Un sombreiro panamá, dos caros, e unhas lentes Sammy Davis Jr., completaban o atrezzo cunha guayabera amarela e uns pantalóns fucsia, ambos de liño.

			O de liño foi un apunte seu por se non me decatara.

			—A Negrete mandámolo en clase económica —sinalou co polgar ao primate, cara as costas—, que xa lle pago bastante.

			—Jorge Negrete? —repliquei con pasmo.

			—Certo, como o cantante, pero eu non fun.

			Evitei interesarme polo misterioso instrumental do que falara, pois de levalo, naqueles vultos, teríano parado nos controis.

			Os seus roncados escoitábanse en medio avión, pero o persoal desfacíase en atendelo. Seguro que afrouxara a billeteira sen decatarme. O funerario ulía moito beneficio no Way to Santiago.

			Cústame durmir a bordo, así que parei nunha das librarías do aeroporto e funme á non-ficción. Levei The Bilderberg Conspiracy:: Inside the World’s Most Powerful Secret Society, do historiador H. Paul Jeffers. Escoitara falar do tal Club Bilderberg, esa camarilla de elite que pretende impoñerlle o rumbo da vida ao resto dos mortais co amparo dos seus poderes e dos seus cartos. Como se fósemos monicreques e nos puideran manexar, e nada me estrañaría que fulanos coma o Trump andasen nesas. Cando viña a conto, meu pai, vello republicano galego, espetaba unha sentenza que á miña nai lle parecía unha grosería, pero eu atópolle moito tino: “Caga o Rei, caga o Papa, sen cagar ninguén escapa”. O conto aplícaselles aos do Bilderberg por moito que se empeñen na gobernanza global e afirmen que procuran un mundo mellor. En todo caso, a condición humana atopa nos cartos e no poder o cultivo perfecto para autócratas e periferias varias.

			Total que, entre as arredor de trescentas páxinas do volume e unha imprevista cabezada, daríame para a viaxe, pois non tiña intención de aturar a Sugar nos seus espertares. Na equipaxe de man sempre procuraba levar unas orelleiras para os ruídos e así o illamento sería completo. Xa podía roncar canto lle petase.

			Aquela viaxe permitiríame afastarme da contaminación de Los Angeles, por mor dos virulentos incendios de semanas atrás. Os meus bronquios resentíanse coa fumeira e amorriñaba pola pureza do ar da Breogania, o berce dos meus vellos a onde regresaba sempre que cadraba. Perderíame na súa paisaxe, visitaría á parentela de Muros, atoparíame co primo de Soutelo de Montes e intentaría reconstruír a memoria paterna da que tanto descoñecía.

			A carta que gardara a tía e me entregara tempo atrás provocárame unha convulsión anímica. Meu avó intentara restablecer, coa misiva, un último elo co seu fillo, meu pai, pero aquelas letras nunca chegaran ao destino porque fixeran, de ida e volta, a viaxe postal do océano. Xa teño comentado da complexa relación co meu vello, recuperada cara aos últimos anos da súa vida, ata chegar a ser boa, quizais porque xa me percibía como un dos seus, un policía, despois dun tempo afastados desde que decidira marchar moi noviño ao Vietnam, un erro provocado pola soberbia da mocidade, que moito fixera sufrir a miña nai. Fora unha curta aventura, nos últimos meses antes da evacuación de Nam, e ao regreso acordara asentarme.

			Tomárao como unha rebeldía de mozo que, no seu ver, se parecía moito á de aqueles cos que adoecía no día a día, nas rúas que patrullaba, nun entorno de violencia, sexo e drogas, transgredindo os valores nos que cría ben convencido. O meu cabelo e barba, longos e descoidados, tampouco melloraban a súa opinión sobre a deriva que eu tomara. Certo que a miña irmá elixira casar cun de Asuntos Internos, pero o vello non soportaba o seu xenro, quizais polo mesmo motivo ca min, porque aquel departamento era o último lugar onde buscaría acubillo un servidor público vocacional. Ao menos, o infarto que o fulminou impediulle ver como o pailán que lle quecía a cama á súa filla asubiou mentres eu, o seu cuñado, andara apurado sen comelo e sen bebelo, pero ese é tema do pasado e non vén ao caso.

			O vello cortou calquera vínculo coa familia de Soutelo, e nunca quixo refacer o camiño do Atlántico que tomara cando a guerra civil para poñerse a cuberto. Pero sentía morriña e demostrábamo cando, xa xubilado, me falaba de como era o seu berce, a casa, os seus quefaceres de mozo. Seguro que, de recibir a carta do pai, regresaría, pois, ao cabo, a nai pola que sentía devoción non era a súa nai…

			O desacougo que sentía ante aquela revelación sería o mesmo que el sentiría de chegar a sabelo. Considerábame en débeda con el e co avó, que cargou co peso daquel segredo durante anos. Un segredo no que tampouco era inocente e que, só ao verse nas portas do Alén, se decidirá a confesar, quizais na seguranza de que xa non vería o fillo. Por iso a carta reparaba nos pormenores que, sospeitaría, xa non podería relatarllos de ter regresado.

			Cando aconteceran os feitos, botáralles unha lousa enriba, por iso eu comprendía por canto debeu pasar meu avó, con muller e dous fillos. De dar o paso daquela, todo o seu mundo quebraría. Gardou e padeceu o acontecido para protexer aos seus.

			Sacara as orelleiras e viña remoendo naqueles pensamentos de familia cando a voz do piloto avisando da aterraxe me devolveu á realidade.

			Aceptara a chamada de Dalia Maxino para un caso cuxa complexidade ignoraba, pero miraría de atopar tempo para esta outra encomenda persoal.

			Dalia Maxino esperábanos en Lavacolla. Vestía de negro, cazadora de pel sintética concordando coa súa militancia ecófila, vaqueiro e blusa aberta no colo. Corte de pelo ao garçon e floco, un aquel rebelde. Sen colgantes, nin piercings, nin abelorios máis alá dun reloxo Apple e unha pulseira coas cores do arco da vella. Coa inseparable mochila e os seus trebellos tecnolóxicos.

			Notei a súa sorpresa por ser tres e saudámonos cun bico.

			—O de Sugar foi idea túa —díxenlle polo baixiño, encolléndome de ombros—. O outro —polo gorila— son danos colaterais tratándose do funerario.

			Alugara un coche para os nosos desprazamentos durante o choio.

			—Imos movernos abondo polo país.

			Esperei a que se achegara Sugar, co seu anxo custodio empurrando aquel ateigado carro da equipaxe.

			Sorrindo de orella a orella, as singulares lentes e os brazos abertos, o expansivo enterrador dirixiuse a Dalia, que semellou entrar en pánico cando o viu achegarse con aquel entusiasmo.

			Case a afoga cun apreixo. O Sugar leváballe algunha altura.

			—Dear Dalia, como alumeas as miñas lembranzas galaicas!

			Botado o cumprido, virou cara a min. Eu nada pintaba nas súas fantasías.

			Acompañámola os dous ao exterior e ela sinalounos o coche.

			Sugar detívose, abraiado.

			—Esa cousa?!

			—Esa cousa serán as nosas rodas. Con cristais tinxidos para garantir discreción. Chámanas combi, unha Citroën Space Tourer XS 2016 — detallou Dalia.

			—Perfecta para a equipaxe, pero indigna de min —reaccionou Sugar con voz amaneirada.

			Tanta impertinencia superábame.

			—Sugar ou sobes ou colles o teu pasmón e pedides un taxi, que limusinas non che hai por aquí.

			—Pois négome a subir nesa cuadriga romana.

			Asomou o culto.

			Fixo un xesto ao das maletas, que ficaba algo atrás, falaron e puxéronse ao seu.

			Indiquei a Dalia que tranquila, non se perdería, xa chamaría.

			Mirei ao Sugar e cun xesto amoseille o móbil para que nos contactase cando lle petase.

			—Vaiche ao Hostal dos Reis Católicos, seguro.

			Díxenlle que necesitaría un auto propio para moverme á marxe do curro.

			Pousei os meus dous vultos na combi, e fomos a Avis. Optei por un Peugeot 3008, espazoso, pero, antes de poñelo a andar, Dalia díxome de tomar un café no mesmo aeroporto.

			Desde a mesa ollamos como Sugar e o gorila falaban cun empregado.

			Adiantoume o resto da encomenda que aforrara na chamada.

			Citáraa no seu despacho Edmundo Dasairas, catedrático de Historia Medieval da Universidade compostelá.

			—Previamente informeime do tal para ir sobre seguro. Intelectual de prestixio, coordinador de programas académicos internacionais, seica experto en masonería, moi viaxeiro, en fin.

			—Alá hai moitos perfís así —comentei.

			—Cincuentón, corpo miúdo, abondoso pelo rizado e cor da cinsa, con camisa de finas raias azuis, tirantes vermellos e paxarela da mesma cor. Entroume dicindo que falariamos dun asunto confidencial, que coñecía as miñas tarifas mais prefería asegurarse de que aceptaría antes de entrar na cerna.

			—Maneira de proceder ben curiosa.

			—Respondinlle que reservase a parte sensible para o final, e que xa eu lle diría. Aceptou e preguntoume se sabía do recente asasinato dun crego na cidade, engadindo que a vítima ía cara ao seu coche para levarlle un obxecto de moito valor. Chamárao horas antes e atopárao moi excitado, sentíase vixiado desde que fixera unha descuberta accidental no Arquivo Diocesano.

			—Xa…

			—Chegado aí, Dasairas advertiume sobre se aceptaba ou non, pois cumpría xestionalo con moito tacto e segredo, e nin deberiamos mencionalo por precaución a ser intervidos ou gravados. Por iso cho silenciei na chamada. Recorría a min porque non interesaba acudir á policía. Engadinlle que, se a encarga consiste en saber daquela descuberta, semellaba asumible.

			—Resposta atinada.

			—Entón, fíxome un xesto de que non falara e escribiumo nun folio: a espada de Santiago Matamouros.

			Fiquei estrañado por aquel proceder de usar un folio para anotalo, e porque a miña ignorancia sobre o tema de Santiago era absoluta, pero xa comezaba a atopar o caso fascinante.

			Dalia seguía co relato.

			—Como me mantiña nada impresionada, o profesor engadiu que o crego lle berrara polo móbil: “A verdade é outra! A verdade é outra!…” Pareino e pregunteille se tamén quería saber daquela outra verdade, dando por suposto a tal.

			Aí xa comecei a barrallar dúbidas.

			—Confirmouche a relación entre ambas cousas?

			—Ignoraba os quefaceres do crego, ao que coñecera investigando no Arquivo Diocesano arredor da temática xacobea. Fora no transcurso desas pescudas cando chegara á pista da espada, que se coidaba de non mencionar na conversa.

			—Tanto valor ten?

			—A tradición, segundo escribe Dasairas no seu informe, atribúe poderes máxicos á de Santiago, coa súa folla dun metal estraño e unha empuñadura peculiar. Con ela, o apóstolo recibiu o alcume de Matamouros, nunha lectura exterminadora propia da época, agora refugada por razóns políticas doadas de entender. A imaxinería relixiosa tradicional amósao a cabalo, izando a espada, con mouros degolados aos seus pés, pero, no presente, esa parte estase a agachar por respecto ao Islam.

			—Falamos dunha lenda?

			—Para o profesor, as lendas pertencen ao imaxinario popular, e esta peza existe como obxecto material cun valor incalculable. Despois recolleu unha carpeta —Dalia petou na mochila a seu carón—, e nela amplioume por escrito que a atoparan no XVIII, no mosteiro de Santa María de Loio. E polos comezos do XIX, coa invasión de España polas tropas francesas e o temor a que Napoleón arrasara Galicia, a sociedade secreta que a custodiaba quebrouna en sete partes para agachalas en cada unha das sés que daquela compuñan o Reino de Galicia: A Coruña, Betanzos, Lugo, Mondoñedo, Ourense, Santiago e Tui.

			—Partila en sete anacos, moito sentido non ten…

			—O mango permaneceu en Compostela.

			—Agochado?

			—Segundo o texto que lin despois, o asasinado atopara un escrito cifrado recollendo onde pousaran os cachos e mais o tal, nun compartimento na traseira dun retablo na Corticela, oculta baixo unha gastada cuberta de coiro.

			Estaba a sorprenderme.

			—Nese punto, Dasairas colleu na mesa unha pequena bandexa rematada nun canto coa forma dun dado do parchís, pero en tamaño grande a xeito de adorno. Nela pousaba bolígrafos, unha pluma, lapis, o abrecartas… Pulsou nos dous buratos da cara superior do dado, descompúxose, fíxome o xesto de non dicir nada, e apareceu algo envolto nun pano verde escuro. “A empuñadura da espada de Santiago Matamouros, de ouro, con pedras preciosas e pasta vítrea, pode que orixinaria do Exipto de Tutankamon”, escribiume naquel mesmo folio.

			—Un obxecto de ouro con pedras preciosas, e gárdao así?

			—Seica que, se alguén entrara a roubar, non miraría alí.

			Que a gardara á vista no seu despacho pareceume insólito.

			—Por que a posúe Dasairas?

			—Cedeulla o defunto.

			—De cregos sei pouco e da súa xenerosidade menos aínda. Tratei a uns cantos de varias confesións. Algúns boa xente, como un vello irlandés con parroquia no Bronx, un tipo dos que os seus chaman santos. Moito se escornaba polo benestar da súa xente o crego Flanagan, cun ar ao Spencer Tracy daquela Boys Town que cando neno pasaban moito pola televisión de alí. Os irlandeses da NYPD promovían colectas anuais para unha boa causa. Pero tamén coñecín un presbítero cabrón ao que pillamos in fraganti cun menor de xeonllos na sancristía. Pasouno adoecido na comisaría e estiven na malleira. Cústame entender ese proceder cunha peza de tal valor. No meu país lévase a unha caixa de seguridade nun banco.

			—Pedinlle unha foto ou imaxes, pero negoumas. Ao parecer xa é a orixe de moitas desgrazas, sen precisarmas. Insistiume na busca e en que, máis alá do seu incalculable valor material, tratábase dun obxecto de forte simbolismo para o país e mais para o universo da peregrinación a Compostela.

			—A descuberta do crego é que existe e que foi torada en sete anacos. Esa é a nosa misión: atopalos —resumín.

			—O profesor representa varias institucións que desexan recuperala no marco do próximo Xacobeo, a celebrar en dous anos, no 2021, pero había algo máis.

			—…?

			—No escrito atopado xunto ao mango recóllese que a espada estaba acompañaba dun documento cerimonial, pero Dasairas négalle valor, non lle interesaba.

			—Ah, vaia.

			—Insistiume en non airear o tema nin espantar a lebre, pois é un obxecto con moitas noivas e hai unha ameaza real seria ao mesturarse a cobiza.

			—O asasinato, por exemplo?

			—Non respondeu a iso, pero tamén lle dixen que matar un crego nunha rúa a risco de haber testemuñas semellaba chapuceiro. Dasairas encolleu os ombros e despois queimou o folio das notas sobre a papeleira do seu carón.

			Dalia abriu a mochila e amosoume o seu contido sen sacalo.

			—Hai cámaras —fixo un xesto coa man e volveu pechala—. A carpeta co documento de Dasairas e información, en clave, sobre os lugares a visitar para dar cos anacos e algunha cousa máis, pero sen mención expresa á espada por risco a un roubo ou extravío. No texto menciónaa cun X.

			—Entendo que cumprirá visitar as antigas capitais do Reino de Galicia.

			—O crego foi pola súa conta a dúas delas.

			—Roubáronlle os anacos a noite da morte —aventurei.

			—Tampouco. O medievalista aseguroume que o crego comezara as pescudas sen éxito. Foi á coruñesa igrexa de Santiago, e mais á catedral de Tui. O primeiro debería estar detrás da xamba de San Xoán, e o segundo no coro da catedral de Tui, agachado nun relevo de Santa María.

			—E fuches comprobalo?

			—Remexeran, si. No da xamba rasparon e extraérona e, no do relevo, debía estar integrado no conxunto da talla, pois atopei o oco que o gardaba. Dasairas negoume unha foto porque non hai, claro, pero amosoume un debuxo con base en fontes escritas conservadas. A folla pasará do medio metro e o puño terá sobre dez centímetros.

			—Entón alguén coñece o documento achado polo crego ou posúe copia?

			—Dasairas insiste en que pasa do documento.

			—Pois será que ten razón…

			—Amosoume un compromiso de confidencialidade para asinar, e pasoume un sobre acolchado con dous de papel no interior. Un cun xeneroso cheque como anticipo e outro cunha carta expedida pola Igrexa para acceder sen atrancos ao seu patrimonio. Acredítame como unha investigadora facendo o seu traballo.

			—E aí decides chamarme?

			—O propio Dasairas deu por feito na despedida a túa participación. Anoteille se iso era un problema. Respondeu que ao contrario.

			Sorprendinme.

			—Frank, esta xente móvese por vieiros inescrutables, pero entendín a mensaxe e por iso estás aquí, pois do contrario non aceptaría e mesmo dubido que Dasairas me chamara. Iso si, preciseille que o segundo pago se faría en metálico, e consentiu.

			De principio o asasinato dun crego sen móbil aparente, unha espada de gran valor histórico a recuperar, e uns matices para preocuparse. O principal deles era que non estabamos sós naquela encomenda.

			Pediume acompañala ao seu coche, levantou o maleteiro un chisco, abriu a mochila e sacou unha carpeta.

			—O duplicado do entregado polo profesor. Documentos históricos e unha copia da relación onde deberían atoparse os sete anacos, restados os dous desaparecidos. Verás que nunca se menciona a palabra espada.

			Tampouco sería a primeira encarga desconcertante á que me enfrontara nunha profesión que vive de remexer no esterco.

			—Lido o informe, foi cando matinei en Sugar.

			—Cando lle falei das posibilidades de negocio arredor do Xacobeo, nin preguntou. Que lle bastase con escoitar esa palabra fíxome recuperar as cóxegas na caluga, como cando alguén me ameaza cunha pistola por detrás —confeseille.

			Revisaría aqueles papeis e quedamos a última hora do día seguinte, cando eu xa visitara Muros e Sugar dera sinais de vida.

			—Frank, a miña visita a Coruña e Tui deixoume mal corpo. Que o saibas.

			Pero había máis.

			—No tempo transcorrido desde a cita con Dasairas, pescudei. O que agacha nos seus papeis e ao que lle nega o seu interese é un documento co ritual ligado á espada de Santiago e que, por forza, coñecerían aqueles que a tronzaran. Ignoro por que o rexeita, pero, despois de facer algunhas consultas, sospeito que ese rito puidera estar vinculado ao Santo Grial de O Cebreiro.

			Aquilo pillábame fóra de xogo.

			—O Santo Grial é parte do escudo de Galicia, xunto as sete cruces das sete cidades do antigo reino, e agachar a espada nas sete capitais tampouco foi casualidade. Ese documento terá igualmente un alto valor histórico que Dasairas lle nega —completou.

			Moi poética historia, pensei.

			—Estaría escrito en arameo —Dalia púxolle o ramo.

			A única vez que soubera do arameo fora cando o usara Mel Gibson para o filme A paixón de Cristo, e parecérame máis unha licenza oportunista que de rigor, pero o do rito engadía un chanzo cualitativo.

			—Haberá que procuralo —concedín.

			—Tamén cómpre que saibas…

			E o que souben era para preocuparse.

			Pola media tarde fun a Muros acompañado da radio, pois aínda non fixera a acostumada colleita de música do país. Para máis o coche carecía de lector de cedé e seica cumpría baleirala antes nun pen. Remexín abondo no dial. Nos informativos, a actualidade local ía de política pero carecía das claves para procesala, mentres a internacional seguía a voltas co Brexit, o volcán de Oriente Medio, o Iraq e as desfeitas do Trump, o monicreque ao que lle negara o voto. Atopei unha emisora portuguesa que me deu unha grata sorpresa. Falaban de Nat King Cole, de quen a miña nai estaba namorada. Posuía algúns dos seus vinilos e sendo neno moitas veces escoitara aquela “Perfidia” que agora soaba, como tamén “Quizás, quizás, quizás”. Tiña algo de engaiolante regresar a aqueles recordos, camiño do meu berce materno, polos mesmos lugares que ela andaría cando moza. Por certo, nunca souben a onde foron parar aqueles discos, pero imaxineinos liquidados pola destroyer da miña irmá.

			Comezaba o verán e pronto caería o solpor. A estrada fluía, xa moi mellorada, e recortárase a viaxe entre Santiago e a vila, que atopei de ambiente escaso. Se cadra por ser día laborable, aínda que, ao comentalo cos meus, achacárono á crise económica de anos atrás, persistente pese a negalo os políticos. E iso que avanzaran abondo na mudanza do casco vello, pese a atopar bastantes letreiros de “Véndese” e “Alúgase”. Con todo, Muros seguía a ter o seu engado.

			Desde o aeroporto advertín á miña prima Sara da visita, ao tempo que lle preguntaba sobre tía Castora, non fose de algún contratempo e metese a pata.

			—Agora mesmo está fóra, ao pouco sol que resta, de conto coa Marcelina, unha veciña que enviuvou hai pouco e anda con problemas.

			—Pois resérvalle a nova, pero nada de cociña. Irei onda Poncio e despois regresarei a Compostela.

			Collera cuarto no Palacio del Carmen.

			Houben de escoitar que naquela casa sempre había sitio, que mira ti e tal e tal.

			Así quedamos.

			Entrando en Muros unha pancarta enorme recollía FISH FARM CO., FÓRA DA RIA, de lado a lado da estrada. Fixeime en que nalgunhas fachadas se repetía unha mensaxe parecida. Xa preguntaría.

			Como era o meu costume, aparquei no peirao e dende alí fun xunto á familia. Recendía a mar. Pasei pola Pescadería Vella e despois cheguei á Praza do Viñal, onde o concello amañara chanzos de pedra e valados metálicos nesa cousa tan de agora sobre dinamizar os núcleos históricos. Supoño que a veciñanza concordará con iso, pero cústame entender por que se desnaturaliza todo de maneira tan radical. Xa teño dito que meu pai gardaba un álbum de Estampas de Galicia dos anos trinta, e cando neno mirábaas imaxinando un país mítico. Lembraba as casas brancas co revoque da pedra que agora se descubría para dicir máis fermoso, sen parecerme tal cousa en absoluto.

			Toquei o timbre e, coa complicidade de Sara, fixemos pouco rebumbio. A tía xa estaba no seu sofá mirando a Galega.

			—Mamá, ten visita —berroulle desde a porta da sala. Perdera ouvido.

			—Que pase e sente —respondeu sen virar da televisión.

			—Venlle de lonxe…

			—Na vida todo é un ir e vir —refraneiro ao canto sen apartar a mirada do emisor.

			Houben de poñerme a carón da tele e aínda non reaccionou á primeira.

			—Ai, Jesús! Fuquiño!

			Intentou erguerse, pero impedinllo.

			Deille un apreixo e case me afoga. De onde sacaba aquela forza?

			—Seica viñeches polo aire?

			—Pois si, voando.

			—Ás teño eu para voar, que pombal non faltará.

			Tía Castora estaba moi filósofa aquela tardiña.

			—E traerás fame, digo eu? —mirou cara a Sara, obrigada a responder.

			—Trae présa…

			—Se queres facer as cousas mal, fainas de présa.

			Case esquecía os agasallos para a familia. Uns detalles preparados por Pat, que xa coñecera a familia de Muros nunha visita anterior e tiveran moi bo feeling.

			Saquei o da tía.

			—De parte da Patricia —ela chamáballe así.

			Abriuno con torpeza por mor duns dedos artrósicos, pero abriuno ao cabo.

			—Unha caixiña de música que antes foi da súa avoa luguesa —engadín.

			Collinlla da súa man, abrina e soou unha melodía.

			A ilusión durou coma un flash.

			—Fuquiño, e o netiño… Vén ou?

			—Ai, mamá, como é… —a prima arroibouse.

			Como nada custaba regarlle a ilusión, seguinlle o xogo.

			—Andamos niso, tía, andamos niso.

			Miroume con ollos de pícara detrás daquelas lentes pasadas de moda.

			—Taparraná mariamanoela! Ha chegar cando eu ande polo Alén…

			Retomou o fío.

			—Pero aquí estarei para velo! E dille que o mellor agasallo é un netiño.

			Outra reprimenda de Sara, mentres aquela caixiña de música, agora si, conseguiu o milagre de sacala da tele.

			Con traballo, volveu abrila.

			Aproveitei e saín.

			Notábame canso. Non é que as horas de avión me mallaran, pero ansiaba pillar a cama e non espertar en horas. Xa me arrepentía de rexeitar o cuarto que me ofrecera Sara.

			—Podes ficar e marchas mañá máis descansado.

			A prima insistiu, pero o plan era o plan.

			Despedinme e fun á de Poncio.

			Había ambiente no bar, co ton da clientela de sempre tomando unhas tasas ou unhas pintas. A televisión daba un informativo ao que lle baixaran o son porque ninguén o miraba. Nun canto da barra, tres estaban a cantar.

			Reparei en que todos levaban unha pegata nun peito, un deles na frontal da gorra: “NON á granxa de linguado. FÓRA da ría FISH FARM CO.”. Era o mesmo da pancarta entrando en Muros.

			Recortara o cabelo ao un e, cando entrei, pareceume que Poncio non me recoñecera. Pero foi só unha impresión miña. Levaba tamén aquel adhesivo.

			—Paco, carallo! Botoute o tarambainas do Tramp!

			Foi inevitable que os paisanos virasen curiosos cara a min.

			—Non mentes a bicha.

			Botamos unhas gargalladas, saíu do mostrador e démonos un apreixo. Adelgazara.

			Desde a cociña veu a Primitiva, coa que chaman a bata de Amancio Ortega, un mandil atado no que tamén lucía a súa pegata, e un cuberto na man, polo que a imaxinei encebolando, pois o olor espertaba o apetito.

			Dous bicos, pero houben de inclinarme para que me chegara.

			—Paco, pordiós, que ben te vexo!

			Ao tempo que o dicía mirou a Poncio con ollada severa, obrigándoo a responder.

			—Normal, a señora operouse dunha catarata —soltoulle con retranca.

			—Eu vexo a Poncio máis fino —comenteille a ela.

			—Triglicéridos, colesterol, ácido úrico… —soltou.

			Poncio ía estoupar coas referencias da Primitiva á súa saúde, e intervín en modo armisticio.

			—Ole moi ben iso, muller.

			Santo remedio.

			—Estou coas tapas de mañá: mexillóns ensebolados con albariño. Se agardas uns minutos, próbalos.

			—Agarda, agarda… —dixo o Poncio, tentado pola suculencia.

			Regresou á cociña e Poncio viuse na obriga de aclarar aos presentes quen era eu.

			—O sobriño neto da señora Castora. Foi policía nas Américas, como os das películas.

			Aquel último matiz estimulounos, pero como tampouco era do caso dar moitas pistas, maticei.

			—Foi hai anos, pero agora teño rendas e boto de menos este país.

			Un dos tres que cando entrei botaban un canto de taberna, recolleuno.

			—Pois que sexan boas as rendas porque aquí coa paga de xubilado comes caramuxos día si e día tamén.

			Os compadres nada dixeron.

			—Home si, ou non colles a dorna e vas ao peixe? —foi Poncio quen encirrou.

			Morreu o conto, e os dous arrimamos nunha beira do mostrador.

			Tróuxome unha cervexa sen alcohol que non lle pedira.

			—Se vas conducir…

			Dixémonos catro formalidades e o antigo garda civil fixo a pregunta pertinente.

			—A tomar as augas non vés?

			Seguindo o meu costume, non afrouxei sedela.

			—Negocios.

			—Xa.

			—Reclamoume Dalia e collín un avión.

			Apareceu Primitiva cunha bandexa ben cumprida daqueles mexillóns encebolados, suficientes para unha farta.

			—Ti só probalos, eh?! —avisou a Poncio.

			Despois mirou cara a min cun sorriso fachendoso.

			—Non é a receita da señora Castora, que a coñezo ben. A ver se che gustan…

			Os mexillóns lévanse fatal coa cervexa sen alcohol, pero Poncio deseguida caeu na conta e trouxo unha do albariño que ía na propia salsa.

			—Haberá que acompañarte —dixo polo baixo para evitar á muller.

			Conto vai e conto vén, xa era demasiado tarde para retornar a Compostela, e tampouco estaba eu para coller un coche, pois á primeira de albariño seguiulle outra….

			—Sinto o atraco, vou quedar nese cuarto que me ofreciches —chamei á prima.

			Aledouse.

			Deixara a equipaxe no hotel, pero non había outra. Tampouco amañara aínda o de levar no maleteiro roupa para unha emerxencia como fago alá e mesmo aquí en estadías anteriores.

			Rematou de complicar a xogada que nin tempo tivera de falarlle a Poncio das cousas que me preocupaban sobre e encomenda de Dalia, así que se ofreceu a vernos pola mañá no seu ghalpón das aforas, cara a San Francisco.

			—Fixen algunhas mudas —chiscoume o ollo. Imaxinei que investira dos fondos reservados de anteriores choios.

			Pregunteille polas pegatas.

			—Unha multinacional sueca quere montar dúas acuícolas para a cría de linguado e rodaballo. Escarallarán a ría e mais a paisaxe, desde Muros a Porto do Son. Os pósitos e a veciñanza opoñémonos, e temos connosco aos ecoloxistas. Por moito que o neguen, contaminan as augas e foden o litoral. Levamos semanas con isto, pero os tipos son duros de rillar. Xa foi unha comisión a Estocolmo, pero o xefe, un tal Arne Bengt, nin os recibe. Un cabrón con boas agarradoiras que nin sospeita como somos.

